
Francisco Llorens
O pintor das Mariñas

Actividade didáctica  | Alumnado de educación primaria

Paisaxe das Mariñas. Mañá azul (1927). Óleo s/ lenzo. 63 x 88,5 cm. Museo de Pontevedra

A través desta actividade ímosche axudar a coñecer
a FRANCISCO LLORENS, quen era, que fixo ao longo
da súa vida, pero sobre todo, por que lle chamamos
o pintor “das Mariñas”.

A vela vermella (1945)
Óleo s/ lenzo
90 x 100 cm
Colección Fundación Barrié



¿Quen foi Francisco Llorens? 

Un artista que naceu na Coruña en
1874 e morreu en Madrid en 1948.
Viviu polo tanto entre finais do
século XIX e principios do XX. Foi
profesor, debuxante, pero sobre
todo un gran paisaxista, un dos
máis importantes de Galicia.

Chamámoslle paisaxista porque ao
longo da súa vida pintou moitas e
diferentes paisaxes que, sobre
todo, vía en Galicia. A natureza foi
a protagonista fundamental dos
seus cadros.

Fíxate agora no cadro da dereita.
Como indica o seu título, é un
autorretrato que Llorens pinta no
ano 1903 en Roma, a cidade onde
estaba estudando neses
momentos. Fíxate tamén, que
ademais do nome do cadro e a
data na que se fixo, indícanse tres
datos máis:

• a técnica que utilizou e sobre
onde o pintou: “óleo sobre
lenzo”.

• as medidas do cadro: 60x50 cm.
• a colección ou museo onde se

atopa: Fundación Barrié (A
Coruña)

Autorretrato (1903)
Óleo sobre lenzo
60 x 50 cm
Colección Fundación Barrié



¿Sabes o que é un autorretrato? Explícao aquí.

Todos estes datos son os que sempre
nos informan sobre unha obra de arte

Paleta do pintor Llorens
(Real Academia Galega de
Belas Artes)

Agora imos ver se es quen de distinguir cal destas tres imaxes
que hai deseguido corresponde a unha paisaxe.

¿Cal cres que é e por que?

1

2 3

Unha vez que xa identificaches a imaxe dunha paisaxe, que
ademais foi pintada por Llorens no ano 1932, imos seguir
investigando sobre onde e como pintaba estas paisaxes
que tanto o definían como pintor.

Le con detemento este texto, no que o propio Llorens fala
sobre a súa pintura:

¿Que quere dicir con que cómpre recollelas directamente
dela?

“A paisaxe impresiónanos pola forma dos seus elementos,
pola cor e, sobre todo, polas emocións que esperta no noso
espírito. Por ser, precisamente, estas emocións a alma da
paisaxe, cómpre recollelas directamente dela, para
sentilas con toda intensidade”



Fíxate agora
nesta fotografía:

¿Que cres que está a facer? ¿Onde pensas que o fai? ¿Como se
chama o que sostén na súa man esquerda? ¿Sabes para que
serve? ¿Que é o que hai na parte esquerda da foto?

Anótao aquí.

Efectivamente, Llorens pintaba ao aire libre, en plena
natureza. Era un namorado das paisaxes de Galicia, do
mar, das praias e do campo. Pasaba longas horas

debuxando e pintando esa natureza que tanto lle gustaba e
facíao saíndo ao campo cos seus pinceis e o seu cabalete.
Por iso, algúns historiadores dixeron que a súa pintura ten
unha gran influencia do impresionismo e do
postimpresionismo.

Porque, como a maioría dos pintores impresionistas,
Llorens pintaba tamén ao “aire libre” procurando na luz e
na súa maneira de cambiar o xeito de ver a paisaxe e a
natureza, a súa fonte de inspiración.

Fíxate na biografía que se inclúe no anexo documental e
busca o nome dun dos seus mestres, Sorolla, que foi un pintor
cunha gran influencia do impresionismo e
postimpresionismo. ¿Saberías citar o nome dalgún outro
pintor impresionista?

Agora que xa sabemos a maneira na que pintaba as súas obras,
imos pescudar os lugares que máis lle gustaba pintar.

Fíxate ben nestas dúas imaxes,

¿Cal che gusta máis? ¿Parécense en algo? ¿Que é o que máis
che chama a atención? ¿Diriamos que un é máis impresionista
ca o outro? ¿Por que? ¿Identificaríalos con paisaxes de Galicia?

Anótao aquí.

Xa vimos que Llorens pintou moitos lugares de Galicia.
Sobre todo, aqueles que máis o impresionaban,
porque o inspiraba a beleza da natureza ou como o

home a transformara construíndo as súas casas.

Case sempre pintaba lugares moi próximos a onde vivía nos
meses de verán que pasaba en Galicia, como nestas casas
situadas en Mera e Sada de Arriba.

Fíxate como o recorda unha das súas fillas, Eva Llorens:
“Nós non o sentiamos profundamente feliz máis que durante os
veraneos galegos. Partía de madrugada vestido con traxe de liño
groso e pesadas botas, cargado con cabalete, caixa e lenzo.
Volvía a última hora da tarde, tostado polo sol e o vento…”

¿Sabes onde está Mera? ¿E Betanzos, Sada, Bastiagueiro ou
a praia de Gandarío? Todos son lugares que forman parte das
Mariñas, unha zona xeográfica que habitualmente Llorens
percorría e na que pasaba moitas horas pintando as súas
paisaxes. Por iso lle chamamos “O PINTOR DAS MARIÑAS”.

Casas onde veraneaba Francisco Llorens en Mera e en Sada de Arriba

Mira agora este mapa atentamente, busca nel os seguintes
lugares das MARIÑAS, onde pintou Llorens moitas das súas
obras e márcaos: Bergondo: Gandarío. Betanzos: Casco
histórico e Os Caneiros. Cambre: ponte do Burgo. Carral: Val
de Barcia, Castelo, Pazo de Vilasuso. Culleredo: Val de Peiro,
ponte do Burgo. Oleiros: Mera, Bastiagueiro, Santa Cruz, Xaz,
Montrove, Pazo de Lóngora. Sada: Fontán, Carnoedo, ría de
Sada, Sada de Arriba.



A ver se es capaz agora, de relacionar cada unha destas
fotografías actuais con algúns dos cadros deses mesmos
lugares das Mariñas que foron pintados por Llorens.

7

¿Cres que hai moitas diferenzas entre as fotos actuais e os
cadros? ¿Por que? 

9

10

11



Xa aprendemos moitas cousas de Francisco Llorens,
pero aínda imos investigar algo máis sobre como
pintaba as súas paisaxes. Le atentamente o que di a

historiadora Mª Luisa Sobrino sobre a súa pintura:

“…Llorens destacou como paisaxista, como exquisito
orquestrador de luces e cores… azuis, grises e pratas  ou
de verdes, amarelos limón e ocres…”

Fíxate agora detidamente neste cadro:

¿Que ves?. Pensa en dúas cousas que chamen a túa atención
deste cadro.

¿Cres que sería igual se o pintase nunha habitación cerrada?
¿E as cores serían as mesmas? ¿Que é o que as fai diferentes?

¿Entendes agora por que Llorens pintaba ao aire libre,
pintaba do natural? ¿Que cres que conseguía traballando
así?

Intenta agora, con todo o aprendido e coa información que
tes no anexo documental, facer un resumo de Francisco
Llorens, a súa vida e a importancia de Galicia na súa pintura.

Pensa agora por un momento, que es un pintor de paisaxes
como Llorens. Debuxa e colorea unha paisaxe que che guste
especialmente.

ANEXO DOCUMENTAL:
BIOGRAFÍA

Nace o 10 de abril de 1874, na
Coruña, sendo bautizado na Igrexa
parroquial de San Jorge. É o fillo menor
de tres irmáns do matrimonio formado
por José Llorens Batista, dedicado á
importación de ultramarinos e a
consignación e Paulina Díaz de Villar,
pertencente a unha familia da
burguesía local.

Estuda o bacharelato no Colexio
Dequidt da súa cidade natal. Por
desexo do seu pai comezou a carreira
de Comercio, pero a súa grande
afección pola pintura lévao a ingresar
na Escola de Artes e Oficios da Coruña,
onde foi alumno de Román Navarro –
sempre se referiu a el como o seu
mellor mestre- e a partir de 1892 na
Escola Especial de Pintura, Escultura
e Gravado (Escola De Belas Artes de
San Fernando en Madrid), onde foi
alumno de Carlos de Haes.

En 1893 completa a súa formación
no taller de Sorolla, de quen
aprendeu o valor e a paixón pola luz na
paisaxe. Alí coñece a pintores como
Josep Benlluire ou Manuel Benedito
Vives. En decembro dese ano participa
na exposición celebrada no Círculo de
Belas Artes de Madrid “Impresións de
viaxe”.

Obtén unha mención honorífica na
Exposición Nacional de Belas Artes
de 1899. Nese mesmo ano prepara o
seu exame para a bolsa da Academia
de España en Roma, que obterá
despois dun proceso longo e polémico.

O 30 de abril de 1902 inicia a súa viaxe
como bolseiro a Italia, visitando
previamente Barcelona, onde
coñecerá a Ramón Casas, Santiago
Rusiñol e Gaudí. Dende o barco
“Perseo” pintará algúns bosquexos na
súa viaxe dende Barcelona rumbo a
Nápoles.

En Roma, onde vive catro anos,
colaborará co xornal coruñés El
Noroeste enviando as súas impresións,
baixo o pseudónimo de “Sor Checco”.
Na capital italiana
coñecerá a outros
pensionados
como
Sotomayor,
Chicharro,
Benedito e
sobre todo
Piñole e
Bacarisas, cos
que trabará unha
profunda
amizade.

En 1903 percorre o norte de Italia,
Bolonia, Milán e Venecia. Dende alí
trasládase a París (onde quedará
seducido por Cézanne e os
impresionistas), e de alí aos Países
Baixos. En Bruxas, vivirá case un ano,
impresionado pola paisaxe belga, antes
de volver a Italia. Pola súa obra “A
Aciñeira” e por outras de menor
tamaño concederáselle o premio
extraordinario do pensionado de
Roma. Grazas a iso, o Rei de Italia
adquire para a súa colección particular
as súas obras “Campesiños en
Flandes” e “Entre rochas”.

Regresa á súa cidade natal en marzo
de 1906, onde asistirá con frecuencia
aos faladoiros da súa amiga Emilia

Pardo Bazán no Pazo de Meirás. Na
Coruña vivirá ata 1913 na casa familiar
da rúa Picavia. 

En 1907 obtén a Terceira medalla na
exposición Nacional de Belas Artes
polo seu cadro “A aciñeira”. Pinta “O
Obelisco”, unha das súas obras de
referencia tras o seu regreso de Italia.

En 1908, Segunda medalla na
Exposición Nacional de Belas Artes
polo seu cadro “Pastoral”. Participa na
Exposición Rexional Galega en
Santiago, para a que realiza o seu cartel
oficial, obtendo unha das súas tres
medallas de ouro. Realiza varios carteis
para o Real Club Deportivo.

En 1909 participa na Exposición
Internacional de Barcelona, e na Mostra
Rexional de Arte Galega en Santiago de
Compostela.

Piñeiro de Montrove (ca. 1915/1926)
Óleo sobre lenzo
70 x 90 cm
Colección Fundación Barrié

1910, Exposición Nacional de Belas
Artes, Madrid.

O 21 de xullo de 1912 é elixido por
unanimidade Académico Numerario da
Real Academia de Belas Artes da
Coruña. Participa na Exposición
Nacional de Belas Artes en Madrid.

En 1913 consegue a cátedra de
Debuxo Artístico na Escola de
Comercio de Barcelona onde reside
un ano antes de instalarse
definitivamente en Madrid. A partir
de agora pasará os invernos en
Madrid e os veráns en Galicia.

En 1916 foi elixido Presidente da
sección de pintura do Círculo de Belas
Artes.

Durante 1918 reside en Betanzos (A
Coruña) realizando numerosas obras
con luz outonal, menos habitual na súa
obra de marcada iluminación estival. O
28 de setembro dese ano casa, na
capela do colexio Dequidt, con Eva
Rodríguez –a máis nova dos cinco fillos
de D. José Rodríguez Martínez,
coñecido na Coruña como Médico
Rodríguez– con quen terá dúas fillas,
Eva (1920) e Rosario (1925),
enviuvando en 1925.
En 1919 cambia a súa condición de
Académico Numerario pola de
Supernumerario, da Academia de
Belas Artes da Coruña.

En 1922 obtén a Medalla de Honor da
Exposición Nacional de Belas Artes
pola obra “Rías Baixas”.

Francisco Llorens coa súa filla Rosario en 1929 e paleta do pintor (Colección Fundación Barrié,
A Coruña)



En 1924 expón no Centro de Galicia en
Madrid. Pasa ese verán en Perillo e
Bastiagueiro (Oleiros. A Coruña)

En 1925 concédeselle a Gran Cruz da
Orde de Carlos III. Ese verán pasará uns
días coa súa muller e a súa filla Eva en
Cambados, pintando e debuxando
recunchos e rúas da vila.

En 1926 participa na Exposición de Arte
Contemporánea Española en Bos Aires.

O 12 de decembro de 1928 foi
proposto académico correspondente
da Real Academia Galega da Lingua
por Eladio Rodríguez Losada, Ángel del
Castillo e Francisco Martínez Morás,
tomando posesión o 23 de febreiro de
1929.

En 1929, e para a Exposición
Iberoamericana de Sevilla,
encárganlle a organización do Pavillón
de Galicia, para o que realiza un gran
friso sobre a pesca en Galicia.
Actualmente no Museo de Lugo.

En 1930 expón en Bélxica e Holanda. É
nomeado membro correspondente da
Real Academia Galega.

Entre 1931 e 1934, pasa os seus veráns
na localidade de Mera (Oleiros, A
Coruña).

Tras o golpe de estado de 1936,
continúa vivindo no seu estudio da rúa
Santa Engracia en Madrid coas súas
fillas. A rúa José Marañón serviralle de
modelo en varias ocasións, aínda que
limitará a súa produción
considerablemente. En 1937 trasládase
coa súa familia a Valencia. Concluída a
guerra volveu á súa actividade artística
en Madrid, pasando os veráns en
Galicia (Sada, A Coruña) dedicado á
pintura das súas paisaxes.

En 1941 presentou unha exposición no
Salón Cano de Madrid formada por
paisaxes de Galicia, bodegóns e
paisaxes do xardín botánico de
Valencia.

En 1942 foi nomeado Académico da
Real Academia de Belas Artes de San
Fernando, onde ingresa en xuño de
1943 cun discurso sobre “Galicia e a
paisaxe”.
É nomeado Académico de honor da
Academia Provincial de Belas Artes
da Coruña, o 12 de decembro de 1943.

Betanzos. As tres barcas (1919)
Óleo sobre lenzo
101 x 85 cm
Colección Fundación Barrié

A partir de 1945 comezou a decaer a
súa saúde, padecendo perdas de
memoria. Realiza o seu último cadro
“A vela vermella” que deixa
inacabado.

Faleceu o 11 de febreiro de 1948 en
Madrid, onde foi soterrado xunto á súa
esposa, pero os restos de ambos os
dous foron trasladados posteriormente
polo Concello da Coruña ao cemiterio
de San Amaro. O seu funeral celébrase
na Igrexa de Santa Lucía da Coruña.

Aínda que alternou a súa vida entre
Madrid e Galicia, á que regresaba cada
verán, esta foi o eixe temático
fundamental en toda a súa obra.
Acostumaba veranear e percorrer

calquera punto das Mariñas, a Ponte do
Burgo, Oleiros, Sada, Mera, Cambre,
Bastiagueiro, Betanzos, o Val de Barcia
(Carral), o Val de Peiro (Culleredo),
lugares que recrea na súa pintura
cunha gran riqueza de matices
cromáticos. Azuis, verdes, amarelos
luminosos, grises e ocres, non só
compoñen a súa paleta senón tamén o
espiñazo dos estudos cromáticos e
luministas das súas paisaxes, nos que a
herdanza da pintura mediterránea
deixou o seu selo indeleble. Sempre
pintaba ao aire libre.

Val de Peiro (1919)
Óleo sobre lenzo
71 x 100 cm
Colección Fundación Barrié

Museo del Prado (Madrid)
https://www.museodelprado.es/enciclopedia/enciclopedia-on-line/voz/llorens-diaz-francisco/

Real Academia de Bellas Artes de San Fernando ( Madrid)
http://www.realacademiabellasartessanfernando.com/es/academia

Museo Belas Artes (A Coruña)
http://museobelasartescoruna.xunta.es/index.php?id=70&ida=543

Fundación Barrié (A Coruña)
http://www.fundacionbarrie.org/es/actividades/exposiciones/exposiciones-permanentes/70-
francisco-llorens

Museo de Pontevedra
http://www.museo.depo.es/coleccion/seculo.xx/ga.03060001.html

Colección Abanca ( A Coruña)
http://coleccion.abanca.com/gl/Coleccion-de-arte/Artistas/ci.Francisco-Llorens.formato7

Real Academia de Belas Artes ( A Coruña)
http://www.academiagallegabellasartes.org/patrimonioArtistico.asp

Colección Deputación Provincial (A Coruña)

Colección de arte Concello da Coruña.

Museo Quiñones de León (Vigo)
http://www.museodevigo.org/a_pintura_gal.php

Museo Provincial de Lugo
http://redemuseisticalugo.org

Colección Afundación (Vigo)
http://coleccion.afundacion.org

Colección Cortizo ( Padrón)

Colección USC. Santiago de Compostela

MUSEOS E COLECCIÓNS
DE REFERENCIA NAS QUE SE
ATOPAN AS SÚAS OBRAS

Sede da Fundación Barrié na Coruña, onde se atopa a exposición permanente “Francisco Llorens
1874-1948”. No Cantón Grande o pintor viviu durante a súa infancia

Casa da Cultura Pintor
Llorens (Sada)

Pazo de Lóngora (Santa
Cruz de Liáns, Oleiros) e
Pazo de Vilasuso (Carral),
lugares que inspiraron a
obra de Llorens

Antena Dominical, A Coruña, 31 de xaneiro de 1982.

Gallega, 1922.

Francisco Llorens (catálogo), Madrid, 1958.

Francisco Llorens (catálogo), Fundación Caixa
Galicia, A Coruña, 1991.

Francisco Llorens : debuxos (catálogo), Caixa Galicia,
A Coruña, 1996.

Francisco Llorens (catálogo), Concello da Coruña,
Caixavigo, Vigo, 1998.

Galicia Arte. Arte Contemporánea. Hércules de
Ediciones: A Coruña, 1993.

FOTO 1
Val Esmeralda (Val de Barcia)
(1912)
Óleo s/ lenzo
71 x 99 cm
Fundación Barrié (A Coruña)

FOTO 2
Retrato de María Antonia Ros de
Olano Quintana (1914)
Óleo s/ lenzo
55 x 70 cm
Colección particular

FOTO 3
Xurxo Lobato: Bodegón (2016)

FOTO 4
Francisco Llorens pintando
Real Academia Galega de Belas
Artes, A Coruña

FOTO 5
Praia de Sada (Azul e prata)
(1940)
Óleo s/ lenzo
91 x 100 cm
Museo de Pontevedra

FOTO 6
Barcos no  Mandeo (1919)
Óleo s/ lenzo
36,5 x 51, 5 cm
Fundación Barrié (A Coruña)

FOTO 7
Muralla de Betanzos. A porta das
Doncelas (1918)
Óleo s/ lenzo
98 x 80 cm
Fundación Barrié (A Coruña)

FOTO 8
Costa de Mera (ca.1932)
Óleo s/ lenzo
90 x 100 cm
Colección Rosario Llorens (Madrid)

FOTO 9
Sada desde Sada de Arriba (1942)
Óleo s/ lenzo
90 x 75 cm
Fundación Barrié (A Coruña)

FOTO 10
Praia de Gandarío (1942)
Óleo s/ lenzo
40 x 50 cm
Colección familiar

FOTO 11
A Ría do Burgo (1910)
Óleo s/ lenzo
88 x 145 cm
Colección Rosario Llorens

FOTO 12
Paisaxe. Caneiros de Betanzos
(1920)
Óleo s/ lenzo
111 x 151 cm
Museo Provincial de Lugo

